
Recordatorio de deberes legais á Consellería de Cultura, Lingua e Xuventude que debe 
responder expresamente, nos termos que se estimen oportunos, as solicitudes de 
información que sexan formuladas diante desa Consellería e recomendación de responder, á 
maior brevidade posible e nos termos que a Administración decida,  o escrito presentado 
pola persoa reclamante o 29 de abril de 2024. 
 

 
 

 
Santiago de Compostela, 9 de decembro de 2025 

 
Sr. Conselleiro: 
 
Ante esta institución, mediante escrito de queixa, compareceu solicitando a nosa 
intervención XXX, con DNI XXX en relación a unha serie de escritos presentados diante desa 
Administración, sen resposta, tras a realización de obras no chamado “XXX”, no municipio da 
Coruña.                         

ANTECEDENTES 

No seu escrito indicaba o seguinte: 

“En julio de 2020 por unas obras ilegales en el XXX (A Coruña) se abrió en 
Patrimonio Cultural el expediente XXX, el cual culminó con la emisión de la correspondiente 
resolución [..] 

Posteriormente, el 28 de noviembre de 2022 y el 23 de enero de 2023 presenté 
dos nuevos escritos relacionados con el mismo expediente, el XXX, debido a que lo ordenado 
en la resolución del expediente se había ignorado y además se habían iniciado nuevas obras 
ilegales. No contestaron. El 29 de abril de 2024 solicité resolución de los nuevos escritos. No 
contestaron.” 

Xunta copia dos escritos presentados diante desa Consellería. 

Ao respecto cómpre subliñar que o reclamante figura, tanto nos escritos como nas remisións 
dos mesmos a esa Administración, como representante de XXX, aínda que diante desta 
institución consta exclusivamente el como reclamante e, polo tanto, como interesado no 
presente expediente. 

Ante iso requirimos informe a esa Administración, que nola remitiu co seguinte contido: 

Expediente: B.4.Q/8511/25 

1. O expediente ao que fai referencia o interesado na queixa, XXX, foi un 
expediente de Legalización de obras de reconstrución e reparación de muro e colocación de 
portón iniciado pola propietaria e que rematou coa resolución da Dirección Xeral de 
Patrimonio Cultural (DXPC) de 29.03.2021, na que se informa de xeito favorable a 
legalización das obras. Esta resolución foi recorrida en alzada polo autor da queixa e o seu 
recurso foi desestimado pola resolución da Secretaría Xeral de Cultura do 03.01.2022.  

2. Os escritos do interesado na queixa dos días 28.11.2022 e 23.01.2023 foron 
incorporados ao expediente XXX. Nos escritos denuncia: “…illamento, recebado e pintado en 
branco de diversas construcións da propiedade, concretamente sobre un galpón e unha 
infravivenda…”; e “..elevación de muro perimetral (por riba da altura orixinal – a 
reconstrución foi autorizada per supera a altura do orixinal-)…” respectivamente.  

3. Á vista do seu contido e como parte das dilixencias informativas previas os 
escritos foron enviados ao Concello da Coruña o 09.03.2023 coa indicación de que remitiran 
a información da que dispoñan en relación cos feitos denunciados. Non se recibiu resposta do 
Concello da Coruña. 

4. O 30.04.2024 a persoa interesada na queixa, como representante, solicita 
resolución ou resposta aos seus escritos de denuncia 

5. O 08.06.2023 a persoa denunciada presentou solicitude de autorización para 
obras en muro e galpóns, para as que se abriu no Servizo do Patrimonio Cultural da Coruña 
un novo expediente de autorización XXX.  

6. O 19.12.2023 a DXPC resolveu non autorizar as obras solicitadas, debendo 
completar e corrixir a documentación achegada conforme ao informe dos servizos técnicos. 

7. Non consta que a interesada teña presentado ningunha nova documentación 
referida ás actuacións devanditas despois da resolución do 19.12.2023. Tampouco consta 
que se teña realizado ningunha outra comunicación, actuación ou dilixencia relacionada con 
este expediente. 

Destas últimas actuacións non se dou traslado á persoa que presenta a queixa 
conforme ao que dispón o artigo 138.3 da Lei 5/2016, do 4 de maio, do patrimonio cultural 
de Galicia (LPCG), xa que polo momento non se ten iniciado tampouco ningún procedemento 
sancionador: “A denuncia non lle outorga a condición de persoa interesada a quen a formula, 
sen prexuízo de que, no caso de que a denuncia vaia acompañada da solicitude de iniciación 
dun procedemento sancionador, se lle comunique a iniciación ou non deste. “ 

Tamén se lembra que segundo establece o artigo 141.1 da devandita LPCG, o prazo de 
prescrición das infraccións leves ou graves en materia de patrimonio cultural é de cinco anos, 
polo que as actuacións denunciadas, de ser o caso, non prescribirían antes do 28/11/2027. 

Achega, tamén, a Consellería, copia da resolución desestimatoria do recurso de alzada 
presentado no seu día. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A queixa trae causa da non resposta, por parte da Consellería de Cultura, aos 
escritos presentados polo reclamante en nome propio e en representación doutra persoa 
que teñen relación cunha serie de obras que puideran non contar con autorización nun 
inmoble coñecido como “XXX” ou “XXX” no municipio da Coruña, inmoble que ao figurar 
incluído no Catálogo do PXOM do Concello da Coruña e, polo tanto, en virtude do disposto 
no artigo 30 da Lei 5/2016, de 4 de maio, do patrimonio cultural de Galicia, é un ben 
catalogado.  

As obras, en concreto, afectan ao muro de peche do predio e á instalación dun portón de 
acceso. A Consellería indica que a titular das obras denunciadas solicitou autorización para a 
legalización da reconstrución do muro e colocación do portón en febreiro de 2021. No 
informe técnico aclarouse que o acceso á finca está fora da contora de protección polo que 
non era preciso legalizalas aínda que debería manterse especial atención ao pavimento de 
acceso e á guía da porta. Polo tanto informouse favorablemente a reconstrución do muro, 
acondicionamento e ampliación de vano e colocación de portón coas cautelas que se 
especificaron no informe técnico. 

SEGUNDA. Con data 12 de xullo de 2021 a persoa reclamante neste expediente presentou 
recurso de alzada alegando que se tiña destruído o muro e que non estaba desfeito 
anteriormente, que na ficha do predio non aparece mención a ningún acceso secundario, 
que non existía en décadas anteriores e que mesmo os anteriores proietarios negan a 
existencia deses accesos. Así mesmo, a reclamante confirmou diante da Consellería que era 
propietaria dunha das fincas nas que se tiña dividido a orixinal e, polo tanto, que debía ser 
considerada interesada no expediente.  

O recurso foi desestimado ao entender, o informe dos servizos técnicos, que non era 
relevante se o vano era anterior ou non e que o substancial era si a entrada para a parcela 

catastral XXX, que carece dun acceso propio, supoñía unha afección negativa para o 
elemento catalogado, concluíndo o informe que non ao tratarse dunha actuación nun lateral 
traseiro, moi afastado do acceso principal. E respecto do acceso trazado perpendicularmente 
á parcela XXX, de propiedade da persoa denunciante, foi autorizada pola Deputación 
provincial, supervisada por un técnico municipal e transcorre fora do tramo protexido polo 
que non era precisa a autorización da Consellería.  

TERCEIRA. Con posterioridade a reclamante presentou dous escritos máis aos que non se lles 
deu resposta. Con data 29 de abril de 2024 (A Administración data o mesmo o día 30 de 
abril)  reclamou, novamente, que se lle dera resposta aos escritos rexistrados en anos 
anteriores dos que a Consellería nada lle comunicara. A Administración argumenta que, 
dado que non se tiña incoado ningún expediente de reposición da legalidade non era preciso 
respondelos. 

A Administración, aínda que non estea obrigada a incoar un expediente de reposición da 
legalidade urbanística por instancia dun denunciante, si ten o deber de responder os escritos 
ou denuncias presentadas, aínda que sexa para informar da non incoación do expediente ou 
da inadmisión da denuncia. A contestación pode limitarse a informar o denunciante de que 
non se incoou expediente, pero debe ser expresa e motivada, non bastando o silencio 
administrativo. Isto garante a transparencia e o dereito do cidadán para coñecer o destino 
dos seus escritos. 

A cidadanía ten dereito a obter, no prazo legalmente establecido, unha resposta expresa e 
motivada aos escritos e solicitudes que se formulen ante as administracións públicas, no 
marco do dereito a unha boa administración. A Administración está obrigada a responder á 
persoa que acode a ela, e ha de ofrecer unha resposta directa, rápida, exacta e legal.  

 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a esa Consellería o seguinte 
recordatorio de deberes legais: 

A Administración debe responder expresamente, nos termos que se estimen oportunos, as 
solicitudes de información que sexan formuladas diante desa Consellería de acordo co 
previsto na lexislación vixente. 

E a seguinte recomendación: 

En atención ás consideracións anteriormente expostas, responder, á maior brevidade 
posible e nos termos que a Administración decida,  o escrito presentado pola persoa 
reclamante o 29 de abril de 2024. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 
 

 

 


